
გასული საუკუნის 70–იანი წლებიდან იყო მრავალი მცდელობა რათა შეესუსტებინათ 

ინტეგრანდის შეთანხმებულობის პირობა როგორც იტოს სტოქასტური ინტეგრალის ინტე-

გრანდისათვის, ისე „ფილტრაციის გაფართოების“ თეორიაში. სრულიად განსხვავებული 

მეთოდი შემოთავაზებულ იყო სკოროხოდის (1975) მიერ, რომელიც სიმეტრიული იყო დროის 

შებრუნების მიმართ, ე. ი. განაზოგადებდა იტოს როგორც პირდაპირ, ისე შებრუნებულ 

ინტეგრალს და აღარ მოითხოვდა ინტეგრანდის დამოუკიდებლობას ვინერის პროცესის 

მომავლისაგან. ამისათვის მას დასჭირდა ინტეგრანდის სიგლუვის მოთხოვნა გარკვეული 

აზრით, კერძოდ მისი სტოქასტურად წარმოებადობა. ამ იდეამ შემდგომი განვითარება ჰპოვა  

პროტერისა და მალივენის (1978), გავესა და ტრაუბერის (1982), ნუალარტისა და ზაკაის (1986), 

პარდუს (1988) და სხვათა შრომებში. კერძოდ, გავემ და ტრაუბერმა აჩვენეს, რომ სკოროხოდის 

სტოქასტური ინტეგრების ოპერატორი ემთხვევა სტოქასტური გაწარმოების (ე.წ. მალივენის 

დივერგენციის) ოპერატორის შეუღლებულს. ჰაუსმანმა და ოკონემ (1984) შენიშნეს, რომ 

სტოქასტური გაწარმოების ოპერატორის საშუალებით ჩაიწერება ე.წ. კლარკის ან ზოგადად 

მარტინგალური წარმოდგენის ინტეგრანდი. და ბოლოს, ჰარისონმა და პლისკამ (1981) 

დაადგინეს, რომ მარტინგალური წარმოდგენის თეორემები (გირსანოვის ზომის შეცვლის 

თეორემასთან ერთად) არსებითად მნიშვნელოვან როლს თამაშობს თანამაედროვე ფინანსურ 

მათემატიკაში.  

ნაშრომში  შესწავლილია სტოქასტური გაწარმოების ოპერატორის ზოგიერთი ახალი 

თვისება ვინერის ფუნქციონალების კლასისათვის, ფინანსურ მათემატიკაში მათი შემდგომი 

გამოყენებების საჭიროებიდან გამომდინარე. კერძოდ, შემოთავაზებულია მეთოდი, რომელიც 

საშუალებას იძლევა ვიპოვოთ „გასაშუალოებული“ პროცესის ქაოტურ წარმოდგენში მონაწილე 

ჯერადი სტოქასტური ინტეგრალების გულები, როცა ცნობილია საწყისი კვადრატით 

ინტეგრებადი პროცესის  შესაბამისი გულები;  ნაჩვენებია, რომ თუ კვადრატით ინტეგრებადი 

სტოქასტური პროცესი არაა სტოქასტურად წარმოებადი, მაშინ არც „გასაშუალოებული“ 

პროცესი იქნება სტოქასტურად წარმოებადი; დადგენილია კომპოზიცის სტოქატური 

დიფერენცირების წესი და ნაჩვენებია სტოქასტური გაწარმოების ოპერატორისა და სობოლევის 

გაგლუვების ოპერატორის კომუტაციურობის თვისება. 

 

ნაშრომი ნაწილობრივ დაფინანსებულია შოთა რუსთაველის ეროვნული სამეცნიერო 

ფონდის გრანტით N## FR/308/5-104/12, FR/69/5-104/12. 

